
У артыкуле разглядаецца ўтварэнне 164 гадонімаў г. Калінкавічы. Простыя назвы сярод іх 
складаюць 159 адзінак (97 %), складаныя – 5 (3 %). Прадуктыўнымі спосабамі ўтварэння простых 
гаданімічных адзінак з’яўляюцца трансанімізацыя і анімізацыя апелятыва. Найбольш пашыранымі 
назвамі лінейных аб'ектаў, утвораных ад онімаў, з'яўляюцца гадонімы, матываваныя 
антрапонімамі (50,3 %). 
Ключавыя словы: антрапонімы, апелятывы, атрыбуцыя, гадонім, мадэль, наменклатурны 
кампанент, трансанімізацыя, трансурбананімізацыя. 
 
The article examines the formation of 164 gоdonyms of the city of Kalinkavichy. Among them, simple 
names make up 159 units (97 %), complex ones – 5 (3 %). Transanimization and animization of the ap-
pellative are productive ways of forming simple godonymic units. The most widespread names of linear 
objects formed from onyms are godonyms motivated by anthroponyms (50,3 %). 
Keywords: anthroponyms, appellatives, attribution, godonym, model, nomenclature component, 
transanimization, transurbananimization. 
 
Уводзіны. Калінкавічы, паводле пісьмовых крыніц, вядомыя з 1560 г. як сяло 

Каленкавічы. З 1793 г. гэта мястэчка Рэчыцкага павета ў складзе Расійскай імперыі. У 1925 г. 
Калінкавічы атрымалі статус горада ў Мазырскай акрузе. У 1924–1930 гг. і з 1939 г. – цэнтр 
Калінкавіцкага раёна [1]. 

Пра паходжанне назвы Калінкавіч існуе некалькі версій. Як лічыць В. Жучкевіч, вытокі 
айконіма Калінкавічы звязаны з прозвішчам Каленкавіч [2]. Звычайна, назвы паселішчаў на  
-овічы ўказваюць, што заснавальнікамі былі члены адной сям’і, аднак у Калінкавічах ні ў 
адным архіўным дакуменце падобнае прозвішча не значыцца, але ў Мазыры ў той час жыў 
чалавек з такім прозвішчам, у суседніх вёсках жылі сяляне з іменем Каленік [3]. 
А. Віктаровіч у раённай газеце «Калінкавіцкія навіны» 6 лістапада 2007 г. даказвае, што 
назва горада паходзіць ад назвы ракі Каленкаўкі, якая звязана з прыметнікам кальный 
‘балоцісты’ [4]. В. Ісаенка мяркуе, што ў аснове тапоніма ляжыць адно са значэнняў слова 
«калена» – адлегласць ад аднаго выгіна дарогі да другога. Апрача навуковых версій 
паходжання назвы Калінкавічы, ёсць паданні, якія спрабуюць растлумачыць паходжанне 
назвы горада ад імені загінулай дзяўчыны Каліны і дрэва каліны. 

Зараз Калінкавічы – буйны чыгуначны вузел Палесся з насельніцтвам каля 37 тыс. 
жыхароў [5]. У горадзе 164 вуліцы і завулкі, колькасць якіх расце, адпаведна павялічваецца і 
колькасць іх назваў, аднак да апошняга часу лінгвістамі не разглядаліся асаблівасці 
ўтварэння назваў. 

Мэта даследавання – вызначыць структурна-семантычныя асаблівасці гадонімаў горада 
Калінкавічы, іх тыпы і віды. 

Метады і метадалогія даследавання. Метадалагічнай асновай вызначэння і апісання 
спосабаў словаўтварэння гадонімаў Калінкавічаў, класіфікацыі назваў прааналізаваных 
аб’ектаў з’яўляецца сістэмны падыход, у межах якога выкарыстоўваюцца метады 
даследавання навуковай літаратуры, апісальны, статыстычны, лексіка-семантычны, 
параўнальна-супастаўляльны. 

Фактычны матэрыял даследавання складаюць гадонімы г. Калінкавічы, атрыманыя з 
Рашэння Калінкавіцкага раённага Савета дэпутатаў № 123 ад 26 чэрвеня 2017 г. [6]. 

Вынікі даследавання і іх абмеркаванне. Гадонім – гэта назва лінейнага гарадскога 
аб’екта (праспекта, вуліцы, лініі, завулка, праезда, бульвара, набярэжнай) [7, с. 50]. 

Паводле колькасці кампанентаў гадонімы горада Калінкавічы падзяляюцца на простыя 
(двухслоўныя назвы) і складаныя (назвы з трох і больш слоў) [8]. Яны класіфікуюцца 
паводле колькасці кампанентаў, словаўтваральных і семантычных асаблівасцей. 

Да простых гадонімаў адносяцца назвы, паміж якімі існуе толькі адзін від сувязі. Значная 
частка гадонімаў Калінкавіч утворана па атрыбутыўнай мадэлі, у якую ўваходзяць усе простыя 
(двухслоўныя) назвы вуліц (вул. Усходняя, вул. Заводская і інш.) – 159 назваў. У межах 
атрыбутыўнага тыпу гадонімаў г. Калінкавічы асобна вылучаецца генітыўны тып (характар сувязі 
паміж словамі – кіраванне): вул. Агафонава, вул. Батава, вул. Волкава і інш. – усяго 103 назвы. 

Генітыўныя назвы падзяляюцца на тры мадэлі: дзве адантрапонімныя і адну 
адапелятыўную [5]. 

Да антрапонімнай мадэлі адносяцца наступныя: 
–  наменклатурны кампанент (НК) + прозвішча (псеўданім): вул. Агафонава, 

вул. Азёрына, вул. Астроўскага, вул. Барэйкі, вул. Батава, вул. Брагоніна, вул. Быкоўскага, 
вул. Бялова, вул. Войкава, вул. Волкава, вул. Гагарына, вул. Даватара, вул. Даленкі, 
вул. Данілава, вул. Дзяржынскага, вул. Казько, вул. Калініна, вул. Карчуганава, 
вул. Катоўскага, вул. Кірава, вул. Кляшчова, вул. Князева, вул. Корбаля, вул. Краўчанкі, 
вул. Крыўцова, вул. Куйбышава, вул. Куманёва, вул. Лазо, вул. Лазуненкі, вул. Ламаносава, 
вул. Лермантава, вул. Луначарскага, вул. Марата, вул. Мархалеўскага, вул. Матросава, 
вул. Мяснікова, вул. Нікалаева, вул. Ніканава, вул. Панова, вул. Паўлава, вул. Піліпца, 
вул. Пушкіна, вул. Салаўёва, вул. Самсонава, вул. Свярдлова, вул. Сомава, вул. Суворава, 
вул. Суркова, вул. Сураўцава, вул. Талстога, вул. Фрунзэ, вул. Хабачова, вул. Чкалава, 
вул. Чэхава, вул. Шаўчэнкі, вул. Шлыкава, вул. Шлягі, вул. Языковіча, завул. Астроўскага, 
завул. Барысава, завул. Вагурына, завул. Вароўскага, завул. Войкава, завул. Волкава, 
завул. Гагарына, завул. Даватара, завул. Дзяржынскага, завул. Заслонава, завул. Куйбышава, 
завул. Кутузава, завул. Лысенкі, завул. Маякоўскага, завул. Мяснікова, завул. Нікалаева, 
завул. Някрасава, завул. Салаўёва, завул. Свярдлова, завул. Сомава, завул. Суворава, 
завул. Чарнышэўскага, завул. Чкалава, плошча Леніна – усяго 82 назвы; 

–  НК + імя + прозвішча (псеўданім): вул. Алега Кашавога, вул. Веры Харужай, вул. Зоі 
Касмадзям’янскай, вул. Карла Маркса, вул. Лізы Чайкінай, вул. Максіма Багдановіча, 
вул. Максіма Горкага, вул. Францыска Скарыны, вул. Фрыдрыха Энгельса, вул. Якуба Коласа, 
вул. Янкі Купалы, завул. Фрыдрыха Энгельса – усяго 12 назваў. 

Да адапелятыўнай мадэлі адносяцца: 
–  НК + назоўнік у родным склоне: вул. Будаўнікоў, вул. Геолагаў, вул. Міру, 

вул. Пераможцаў, вул. Смугнараўцаў, вул. Энергетыкаў, завул. Камунараў, 
завул. Энергетыкаў – усяго 8 назваў. 

Асобна вылучаецца мадэль «НК + назоўнік у родным склоне + прозвішча» – 
вул. Братоў Яскавец. 

Складаныя гадонімы г. Калінкавічы адносяцца да намінатыўна-субстантыўнага тыпу: 
вул. 40 год Перамогі, вул. 50 год Камсамола, вул. 50 год Кастрычніка, вул. 60 год БССР, 
вул. 70 год Перамогі – усяго 5 назваў. 

Гадонімы горада ўтвараюцца шляхам анімізацыі апелятыва, трансанімізацыі і 
трансурбананімізацыі. 

Анімізацыя апелятыва – спосаб утварэння назваў вуліц ад агульных імёнаў. Паводле 
структурных і семантычных асаблівасцей гадонімы, утвораныя анімізацыяй апелятываў, 
падзяляюцца на наступныя групы: 

1) гадонімы, утвораныя ад найменняў людзей, прафесій, роду заняткаў, адносін 
(11 назваў) па наступных мадэлях: 

– НК + апелятыў: вул. Будаўнікоў, вул. Геолагаў, вул. Міру, вул. Энергетыкаў; 
– НК + апелятыў з суфіксам -н-: вул. Маладзёжная, вул. Меліярацыйная, 

вул. Фестывальная, вул. Юбілейная; 
– НК + апелятыў з суфіксам -ск- (-цк-): завул. Сялянскі; 
– НК + апелятыў з суфіксам -ыўн-: вул. Спартыўная; 
– НК + апелятыў з суфіксам -оўн-: вул. Працоўная; 
2) гадонімы, утвораныя ад найменняў асаблівасцей мясцовага ландшафту, іншых 

прыродных адметнасцей (12 назваў) па наступных мадэлях: 
– НК + апелятыў з суфіксам -н-: вул. Лясная, вул. Паўночная, вул. Радужная, 

вул. Сонечная, завул. Заходні; 

– НК + апелятыў з прэфіксам за- (на-) і суфіксам -н-: вул. Зарэчная; 
– НК + апелятыў з суфіксам -ав- (-яв-, -ов-): вул. Калінавая, вул. Лугавая, вул. Палявая, 

вул. Садовая, вул. Сасновая; 
– НК + апелятыў з суфіксам -ск- (-цк-): вул. Прыпяцкая; 
3) гадонімы, утвораныя ад найменняў прыкметных аб’ектаў (9 назваў) па наступных мадэлях: 
– НК + апелятыў з суфіксам -н-: вул. Дачная, вул. Чыгуначная, вул. Школьная, 

завул. Вакзальны, завул. Транспартны, завул. Шасэйны; 
– НК + апелятыў з суфіксам -ск-: вул. Заводская; 
– НК + апелятыў з суфіксам -ов- (-ав-): вул. Кальцавая; 
– НК + апелятыў з прэфіксам за- і суфіксам -н-: вул. Загарадная; 
4) гадонімы, якія рэпрэзентуюць сімвалы савецкай эпохі (8 назваў), утвораныя па 

наступных мадэлях: 
– НК + апелятыў: вул. Пераможцаў, вул. Смугнараўцаў, завул. Камунараў; 
– НК + апелятыў з суфіксам -н-: вул. Інтэрнацыянальная; 
– НК + апелятыў з суфіксам -ск- (-цк-): вул. Камсамольская, вул. Піянерская, 

вул. Пралетарская, вул. Савецкая; 
5) гадонімы, утвораныя ў гонар гістарычных падзей (3 назвы) па наступных мадэлях: 
– НК + апелятыў з суфіксам -ск- (-цк-): вул. Кастрычніцкая, вул. Першамайская; 
–  НК + апелятыў з суфіксам -н-: вул. Рэвалюцыйная; 
6) гадонімы, утвораныя ад назваў ваенных супольнасцей (1 назва) па наступных мадэлях: 
– НК + складаны апелятыў з суфіксам -ск-: вул. Чырвонаармейская. 
Такім чынам, 44 гадонімы г. Калінкавічы (27,7 %) утвораны анімізацыяй апелятыва. 
Трансанімізацыя – гэта выкарыстанне ўласных імёнаў у назвах вуліц, завулкаў, 

бульвараў, праспектаў, трактаў. Паводле структурных і семантычных асаблівасцей 
трансанімізацыйныя назвы гадонімаў вылучаюцца ў наступныя групы: 

1) гадонімы, названыя ў гонар пісьменнікаў, дзеячаў навукі і культуры (16 назваў), якія 
ўтвораны па наступных мадэлях: 

–  НК + прозвішча: вул. Астроўскага, вул. Казько, вул. Краўчанкі, вул. Ламаносава, 
вул. Лермантава, вул. Пушкіна, вул. Талстога, вул. Чэхава, завул. Маякоўскага, 
завул. Някрасава, вул. Шаўчэнкі; 

–  НК + імя і прозвішча: вул. Максіма Багдановіча, вул. Францыска Скарыны; 
–  НК + псеўданім: вул. Максіма Горкага, вул. Якуба Коласа, вул. Янкі Купалы; 
2) гадонімы, названыя ў гонар герояў грамадзянскай і Вялікай Айчыннай войнаў 

(35 назваў), утвораныя па наступных мадэлях: 
–  НК + прозвішча: вул. Агафонава, вул. Азёрына, вул. Барэйкі, вул. Батава, 

вул. Брагоніна, вул. Быкоўскага, вул. Бялова, вул. Даватара, вул. Данілава, вул. Катоўскага, 
вул. Князева, вул. Крыўцова, вул. Куманёва, вул. Лазо, вул. Лазуненкі, вул. Матросава, 
вул. Нікалаева, вул. Ніканава, вул. Панова, вул. Паўлава, вул. Сомава, вул. Суркова, 
вул. Сураўцава, вул. Хабачова, вул. Шлыкава, вул. Языковіча, завул. Барысава, 
завул. Вагурына, завул. Заслонава, завул. Лысенкі; 

–  НК + імя і прозвішча: вул. Алега Кашавога, вул. Веры Харужай, вул. Зоі 
Касмадзям’янскай, вул. Лізы Чайкінай; 

–  НК + апелятыў і прозвішча: вул. Братоў Яскавец; 
3) гадонімы, названыя ў гонар палітычных дзеячаў, кіраўнікоў Камуністычнай партыі 

Савецкага Саюза і ўрада СССР (13 назваў), утвораныя па наступных мадэлях: 
–  НК + прозвішча: вул. Дзяржынскага, вул. Калініна, вул. Кляшчова, вул. Куйбышава, 

вул. Луначарскага, вул. Мяснікова, вул. Свярдлова, вул. Фрунзэ, завул. Вароўскага; 
–  НК + імя і прозвішча: вул. Карла Маркса, вул. Фрыдрыха Энгельса; 
–  НК + псеўданім: вул. Кірава, пл. Леніна; 
4) гадонімы, названыя ў гонар вядомых людзей, герояў мірнага часу (6 назваў), 

утвораныя па наступнай мадэлі: 
–  НК + прозвішча: вул. Волкава, вул. Гагарына, вул. Даленкі, вул. Піліпца, вул. Салаўёва, 

вул. Чкалава; 

5) гадонімы, названыя ў гонар дзеячаў рэвалюцыі (4 назвы), утвораныя па наступнай мадэлі: 
–  НК + прозвішча: вул. Войкава, вул. Марата, вул. Мархалеўскага, 

завул. Чарнышэўскага; 
6) гадонімы, названыя ў гонар военачальнікаў (3 назвы), утвораныя па наступнай мадэлі: 
–  НК + прозвішча: завул. Кутузава, вул. Суворава, вул. Шлягі; 
7) гадонімы, названыя ў гонар салдатаў, загінуўшых у Афганістане (3 назвы), 

утвораныя па наступнай мадэлі: 
–  НК + прозвішча: вул. Карчуганава, вул. Корбаля, вул. Самсонава. 
Назвы гадонімаў, утвораныя ад прозвішчаў і імёнаў людзей, складаюць 80 адзінак – 

50,3 % ад усёй колькасці назваў вуліц. 
Назвы гадонімаў, матываваныя антрапонімамі, можна вылучыць у некалькі груп 

паводле дзейнасці і паходжання асоб (табліца 1). 
 

Табліца 1 – Адлюстраванне ўласных імён асоб паводле іх дзейнасці і паходжання 
 

№ 
п/п 

                       Паходжанне 
Групы                               асоб 
асоб паводле 
іх дзейнасці 

Ураджэнцы Беларусі Ураджэнцы Расіі Ураджэнцы іншых 
краін 

Усяго 

1. Удзельнікі 
грамадзянскай вайны 

- 1 1 2 

2. Удзельнікі Вялікай 
Айчыннай вайны 

5 25 4 34 

3. Паэты і пісьменнікі 5 7 2 14 
4. Палітычныя дзеячы 1 12 4 17 
5. Касманаўты і лётчыкі - 2 - 2 
6. Іншыя выдатныя 

прадстаўнікі 
6 3 - 9 

7. Вучоныя 1 1 - 2 
Усяго 18 (22,5 %) 51 (63,8 %) 11 (13,7 %)  80 

 
Асноўнымі ў гаданіміі Калінкавіч з’яўляюцца імёны ўдзельнікаў Вялікай Айчыннай 

вайны – ураджэнцаў Расіі. Такая значная перавага расійскіх імёнаў тлумачыцца тым, што 
большая іх частка – гэта імёны ўдзельнікаў вызвалення горада ў гады Вялікай Айчыннай 
вайны, салдат і камандзіраў, якія пахаваны ў брацкай магіле горада. Значна менш імёнаў 
палітычных дзеячаў, паэтаў і пісьменнікаў, сярод якіх пераважаюць імёны ўраджэнцаў Расіі. 

Сярод вялікай колькасці імёнаў вядомых людзей (80 назваў) толькі 8 вуліц (10 %) носяць 
імёны ўраджэнцаў Калінкавічаў і Калінкавіцкага раёна: вул. Братоў Яскавец, вул. Кляшчова, 
вул. Казько, вул. Корбаля, вул. Карчуганава, вул. Краўчанкі, вул. Піліпца, вул. Самсонава; 

8) частка гадонімаў г. Калінкавічы сваім паходжаннем звязана з тапонімамі і 
ўтвараецца па наступных мадэлях: 

–  НК + адтапонімнае ўтварэнне з суфіксам -ск-: вул. Адэская – гадонім утвораны ад 
тапоніма Адэса; вул. Беларуская – гадонім утвораны ад тапоніма Беларусь; вул. Валгаградская – 
гадонім, утвораны ад тапоніма Валгаград; вул. Кіеўская – гадонім утвораны ад тапоніма Кіеў; 
вул. Ленінградская – гадонім, утвораны ад тапоніма Ленінград; вул. Мазырская – гадонім, 
утвораны ад тапоніма Мазыр; вул. Маскоўская – гадонім, утвораны ад тапоніма Масква; 
вул. Падольская – гадонім, утвораны ад тапоніма Падольск; вул. Палеская – гадонім, утвораны 
ад тапоніма Палессе, указвае на рэгіён, дзе размешчаны горад; вул. Севастопальская – гадонім, 
утвораны ад тапоніма Севастопаль; вул. Сітнянская – гадонім, утвораны ад тапоніма Сітня; 
вул. Тураўская – гадонім, утвораны ад тапоніма Тураў; шаша Юравіцкая – гадонім, утвораны 
ад тапоніма Юравічы. У назвах Адэская, Беларуская, Падольская, Палеская, Юравіцкая 
адбылося накладанне суфікса -ск- на канец асновы ўтваральнага слова: частковае (Адэская, 
Беларуская, Палеская) і поўнае (Падольская, Юравіцкая). 

Такім чынам, адтапанімічныя гадонімы г. Калінкавічаў складаюць 13 назваў (8,2 %); 
назвы гадонімаў, утвораныя трансанімізацыяй, 93 адзінкі (58,5 %). 

Трансурбананімізацыя – асобны спосаб утварэння гадонімаў, пры якім назва аднаго 
аб’екта дае назву другому ўнутрыгарадскому аб’екту: 

–  вуліца → завулку: вул. Астроўскага → завул. Астроўскага, вул. Войкава → 
завул. Войкава, вул. Волкава → завул. Волкава, вул. Гагарына → завул. Гагарына, 
вул. Даватара → завул. Даватара, вул. Дзяржынскага → завул. Дзяржынскага, 
вул. Кастрычніцкая → завул. Кастрычніцкі, вул. Куйбышава → завул. Куйбышава, 
вул. Лясная → завул. Лясны, вул. Мазырская → завул. Мазырскі, вул. Мяснікова → 
завул. Мяснікова, вул. Нікалаева → завул. Нікалаева, вул. Працоўная → завул. Працоўны, 
вул. Рэвалюцыйная → завул. Рэвалюцыйны, вул. Савецкая → завул Савецкі, вул. Салаўёва → 
завул. Салаўёва, вул. Свярдлова → завул. Свярдлова, вул. Сомава → завул Сомава, 
вул. Суворава → завул. Суворава, вул. Фрыдрыха Энгельса → завул. Фрыдрыха Энгельса, 
вул. Чкалава → завул. Чкалава, вул. Энергетыкаў → завул. Энергетыкаў. 

Такім чынам, 22 гадонімы г. Калінкавічаў (13,8 %) утвораны спосабам 
трансурбананімізацыі. 

Матываванымі гадонімамі г. Калінкавічаў з’яўляюцца: вул. Заводская (побач 
знаходзіцца Калінкавіцкі рамонтна-механічны завод), вул. Зарэчная (знаходзіцца каля ракі 
Няцеч), вул. Чыгуначная (ідзе ўздоўж чыгункі), завул. Вакзальны (знаходзіцца недалёка ад 
чыгуначнага вакзала), завул. Заходні (у заходняй частцы горада). Таксама, як лічыць У. 
Лякін, да матываваных гадонімаў адносіцца вул. Калінавая (па меркаванні краязнаўца побач з 
вуліцай расце многа каліны) [3, с. 90]. Такіх гадонімаў 6 (3,7 %). 

Заключэнне. Аналіз гадонімаў г. Калінкавічы паказвае, што сярод іх простыя назвы 
складаюць 159 адзінак (97 %), складаныя – 5 (3 %). 

Прадуктыўнымі спосабамі ўтварэння простых гаданімічных адзінак з’яўляюцца 
трансанімізацыя і анімізацыя апелятыва. Спосабам трансанімізацыі ў горадзе ўтвораны 93 
гадонімы (58,5 %), анімізацыяй – 44 (27,7 %). Менш прадуктыўным спосабам утварэння 
гадонімаў з’яўляецца трансурбананімізацыя – 22 гадонімы (13,8 %). 

Найбольш пашыранымі назвамі лінейных аб'ектаў, утвораных ад онімаў, з'яўляюцца гадонімы, 
матываваныя антрапонімамі, якія часцей за ўсё ўтвараюцца па мадэлі: НК + прозвішча → назва 
вуліцы. Сярод адапелятыўных гадонімаў найбольш прадуктыўнымі з’яўляюцца мадэлі: НК + 
апелятыў з суфіксам -ск- (-цк-) і НК + апелятыў з суфіксам -н-. Да малапрадуктыўных 
словаўтваральных мадэлей адносяцца: НК + апелятыў з суфіксамі -ыўн-, -оўн-, -ав-. 

